
U bayi nu maku

Matu:as tu ci bayi nu maku, walu tu a pulu’ ira ku lima ku
mihecaan nira , hinapa:wan caay aca pakaraheteng tu nasaniay a nasuwalan.
Nika caay kapawan tu nikangeru’an nira a umahan, caay aca kapawan ci
bakian tu nikakumud a mikaumah tu umah nu heni, herek saan a siramud
hacuwaay hakiya ku nikalabades a pahabay a midiput tu wawa nu heni.

Yu silawad ku laluma’an tayni tu a milisu’ c1 bayi’an, tanu’ulah saan
ku balucu’ a masasuwal, i nalikulan a taluma’ nu laluma’an caay tu
pakaraheteng ci bayi nacimaci:ma ku tayniay, Anu katangasaan tu i
kakemanan, mabana’ tu cira cima ku caayay kataluma’, cimaci:ma ku
matenasay tu a caay kasasuaraw, u inian tu a cacay ku caayay kapawani
nira. Suwal satu ci bayi: “Matu’asay tu kaku, caay tu pakaraheteng tu
maamaanay a demakan”.

Suwal han nu maku ci bayi : *“ Asiruma saw anu mapawan, aka tu
pisadakadakay a misimsim tu mapawanay a demak, anu makasimsim hen tu
lipahakay a demak nga:ay tu! ”, nguhit saan a makatengil cira. Caay tu

ka’adihay ku kangalayan ku lalungucan 1 balucu’ nira. U lalabuay nu luma’

atu laluma’an tu a cacay ku kasida’itan nira, anu taniktik tu ‘amin ku tireng
mangaay tu ku balucu’nira.

I kasubaucan nu maku a mihecaan, tayra ci ama aci ina 1 Taypak a
dademak, awaayay haw ku lawad nu heni a midiput, a maanen saw!
pasubelid han tu ci bayian a papidiput i takuwan, sulinay a maanen nu kaku
a mapawan tu nidiputan ni bayi i takuwanan.

Adihay ku nisadatengan ni bayi 1 umah, u batikar ku sapiculu’ tu
dateng a pacakay, silsil han 1 lilis nu lalan a pacakay. Sulinay nipacakayan
nira tu dateng, ira ku muketep, ira ku tusa a pulu’ a acaan, ditedit han nira
a misuped ku nipacakayan a paysu. Melaw han nu maku ci bayi tanutanang
saan ku pisipisingan nira, masasunguhit kami a matawa, sadiheku saan ku
balucu’ niyam, mapawan kami tu ngeru’.

Yu makasimsim kaku ci bayian, balihenaw ku balucu’ nu maku, anu
cilacila makaraheteng hen hakiya i takuwan? Nika, suwal saan ci ama : “ U

nipacabay nu mita ci bayi’an, u sakapahay a sapaini nu mita i ciraan.

